
shrIkumArastavaH

શ્રીકુમારસ્તવઃ

શ્રીગણેશાય નમઃ ।
અવ્યાદપારકરુણં તરુણારુણાભ-
મવ્યાજસુન્દરમનન્તગુણાભિરામમ્ ।
અમ્ભોજશક્ત્યભયકુક્કુટશોભિહસ્ત-
મમ્બાતપઃફલમપત્યમિહૈશ્વરં નઃ॥ ૧॥
આચાર્યમાગમરહસ્યમહામનૂના-
માચાન્તવારિનિધિદેશિકમામ્બિકેયમ્ ।
આખણ્ડલાદ્યમરવન્દિતમાત્મરૂપ-
માલમ્બતે મમ મનઃ શરણં કુમારમ્॥ ૨॥
ઇન્દીવરાયતવિલોચનમિન્દ્રસેના-
નેતારમિન્દુમુખમિન્દુકલાવતંસમ્ ।
ઇન્દ્રાનુજાર્ચિતમહર્નિશમિન્દિરાયા   
જામાતરં હૃદયમિઙ્ગતુ  મે કુમારમ્॥ ૩॥
ઈશાનધર્મસુતમીશ્વરમીશ્વરાણા-
મીશિત્વમુખ્યફલદં ગતિમીયુષઃ સ્વમ્ ।
ઈહાનુજાતજગદણ્ડકમીક્ષિતાર-
મીડેઽહમીપ્સિતસુપર્વતરું કુમારમ્॥ ૪॥
ઉદ્યન્નિશારમણવક્ત્રમુપેન્દ્રકન્યા-
મુદ્વોઢુમાદૃતમનોજ્ઞપુલિન્દવેષમ્
ઉન્મૂલનાર્થમુરરીકૃતાદિવ્યરૂપ-
મુદ્વૃત્તદૈત્યવિતતેરુપયામિ  દેવમ્॥ ૫॥
ઊરીકૃતસ્વચરણૈકપરાયણં તં
દૂરીકૃતાત્મવિમુખાત્મજનં ભજામઃ ।
ઊહસ્વરૂપમુપગીતમકૃત્રિમાણાં

મૂર્ધસ્થિતૈરપિ ગિરાં વચનૈઃ કુમારમ્॥ ૬॥
ઋક્સામવર્ણિતપદં   યજુપાનુગીત -
મૃષ્યાદિયુક્તનિજમન્ત્રજપૈકતાનાન્ ।
ઋદ્ધાસ્પદં ગમયિતારમૃતસ્વરૂપ-
મૃચ્છામ્યહં શરણમાત્મજમિન્દુમૌલેઃ॥ ૭॥
એકાન્તભક્તિસુલભં જગદેકનાથ-
મેકાતપત્રવિભવપ્રદમાશ્રિતાનામ્ ।
એકાગ્રગમ્યપદમેકરદાનુજાત-
મેધામહે શરવણોદ્ભવમેયિવાંસઃ॥ ૮॥
ઐશ્વર્યસિદ્ધિમથવા સુખમૈહિકં વા-
પ્યૈકાધિપત્યમવનેરપિ વામરત્વમ્ ।
ઐતું યદીચ્છસિ મનઃ શરણં ભજેથા
ઐશાનમઙ્ગજમુમાગુરુભાગધેયમ્ ॥ ૯॥
ઓઙ્કારમન્ત્રપદવાચ્યમજં વદન્ત-
મોજોમદાદપરથા પ્રવિવેશ્ય કારામ્
લોકાન્ સસર્જ નિખિલાન્નિજયૈવ શક્ત્યા
યો યોગિનં તમજરં ગુહમાશ્રયામઃ॥ ૧૦॥
ઔદાર્યવારિનિધિમાસ્પદમૌચિતીના-
મૌદ્ધત્યવદ્દિતિસુતૌઘભિદાપટિષ્ઠમ્ ।
ઔન્નત્યમાશુ દદતં સકૃદાનતાના-
મૌપમ્યહીનચરિતં ગુહમાનમામઃ॥ ૧૧॥
કલ્યાણભૂમિધરકાર્મુકપુણ્યપાકઃ
કન્દર્પકોટિકમનીયકલેવરશ્રીઃ ।
કલ્પદ્રુકલ્પકરકલ્પિતશક્તિશાલી
કામાન્ મમાશુ સફલીકુરુતાં કુમારઃ॥ ૧૨॥
ખેદં પરિત્યજ મનઃ ખલસેવનોત્થં
ખેલાશુ ખણ્ડપરશોઃ સુકૃતે કુમારે ।
ખેલાવિધૂતખલદાનવયૂથપોઽયં
ખેદં ન જાતુ સહતે સ્વપદાશ્રિતાનામ્॥ ૧૩॥

ગાઙ્ગેયકુઙ્કુમજપારુણચારુગાત્રં 
ગઙ્ગાધરાનનસરોજસરોજબન્ધુમ્  ।
ગાઙ્ગેયમાશ્રય  મનો બહુચિન્તયાલં
ગઙ્ગાતરઙ્ગવદયં   શ્રિતતાપહારી॥ ૧૪॥
ઘોરાલિકાર્પિતલિપિર્વિધિનેતિ     ચેતો
ઘૂર્ણસ્યજસ્રમયિ કિં  ગુહમાશ્રયેથાઃ ।
ઘૂકં દિનેશ ઇવ કોટરમેષ દેવઃ
કારાગૃહાન્તમનયત્ખલુ તં વિરિઞ્ચમ્॥ ૧૫॥
ઙિત્પ્રત્યયે સતિ પરે ગુણવૃદ્ધ્યભાવઃ
સ્યાત્સાર્વધાતુકપિતા યદિ ન વ્યવાયઃ ।
જન્તોઃ કથં બલવતી વિધિદુર્લિપિઃ   સ્યાત્
સર્વાતિગો યદિ ગુહો હૃદયં પ્રવિષ્ટઃ॥ ૧૬॥
ચક્રાયુધપ્રિયસુતામુખચઞ્ચરીક-
શ્ચન્દ્રાવતંસિચરણાયુધચારુહસ્તઃ ।
ચેતો ભવાનિકુચકોરકપૂર્ણચન્દ્ર-
શ્ચિત્તે ચકાસ્તુ ધૃતચન્દ્રકભૃત્કુમારઃ॥ ૧૭॥
છિન્નાખિલાઘશમલે સ્વપદાશ્રિતાનાં
છાયાતરૌ ભવમહોષ્મવિશોષિતાનામ્ ।
છન્દાનુરૂપફલદે સુરસૈન્યનાથે
છન્દોમયે મમ મનો રમતાં નિતાન્તમ્॥ ૧૮॥
જાનામિ ધર્મમયિ તત્ર ન તુ પ્રવર્તે
જાનામ્યધર્મમપિ નૈવ તતો નિવર્તે ।
જાનાસિ સર્વહૃદયં જગદન્તરાત્મન્
જાતં મમાપચરિતં સકલં ક્ષમેથાઃ॥ ૧૯॥
જ્ઞાતાખિલાગમરહસ્યતમાર્થમેતં
જ્ઞાત્વા સમાશ્રય ગુહં શરણં શરણ્યમ્ ।
જ્ઞાનં દદીત તદયં હૃદયાશુ તુભ્ય-
મેવંવિધો ન ભવિતા તવ યેન મોહઃ॥ ૨૦॥
ઝઞ્ઝાસમીરણમઘૌઘઘનચ્છટાનાં
સિદ્ધૌષધં ભવભયામયવિહ્વલાનામ્ ।

ચિન્તામણિં  પ્રણમતાં કરુણામ્બુરાશિં
ગૌરીસુતં ગુહમહં શરણં પ્રપદ્યે॥ ૨૧॥
ટઙ્કાયમાનનિજકોપમશેષલોક-
બાધાકરાસુરમહોપલજાલકાનામ્ ।
ક્રૌઞ્ચાદ્રિભેદપરિગુપ્તસમસ્તલોક-
મઞ્ચામિ કિઞ્ચન હૃદા શિવભાગધેયમ્॥ ૨૨॥
ઠૂત્કારમાશુ  પરિપાતય તં કઠોરં
મદ્વૈરિકણ્ઠકુહરેષુ ગુહાવિષહ્યમ્ ।
યઃ પ્રાગુદસ્થિતભવદ્ભુજશક્તિવિદ્ધ-
ક્રૌઞ્ચાદ્રિભેદસમયે દિતિજાદ્રિવજ્રઃ॥ ૨૩॥
ડમ્ભાપહારિચરિતં દનુજેશ્વરાણાં
જમ્ભારિરાજ્યદમડમ્ભજનાનુકૂલમ્ ।
સમ્ભાવયામિ શરકાનનસમ્ભવં તં
પક્વં ફલં હૃદિ પુરારિપુરાકૃતાનામ્॥ ૨૪॥
ઢઙ્કે સમસ્તહૃદયાબ્જગુહાશયં તં
પશ્યામિ પાતકમહાગજપઞ્ચવક્ત્રમ્ ।
પઞ્ચાયુધારિમૃદુલાઙ્કકૃતાધિવાસં
ક્રૌઞ્ચારિમદ્ય શરણં મનસા શરણ્યમ્॥ ૨૫॥
ણાન્તં વનં ભવતિ માનસચત્વરં ચેત્-
તસ્મિન્ સરસ્તદુદરે કમલં તદન્તઃ ।
કિંઞ્ચિન્મહાસ્ત્રનવષડ્યુગવક્ત્રદૃગ્દો  -
સ્તદ્ભેષજં ભવરુજો ભજ ગુહ્યમેતત્॥ ૨૬॥
તત્કાલતપ્તતપનીયમયં કિરીટં
તારાધિપાર્ધમણિમૌક્તિકશોભિતાન્તમ્
તારાવલીશશિપરીવૃતમેરુશઙ્કાં
તન્વત્તનોતુ કુશલં મમ તારકારેઃ॥ ૨૭॥
સ્થેયઃ શિવં દિશતુ મે સ્થિરધન્વસૂનોઃ
કોટીરનદ્ધનવરત્નમરીચિવિદ્ધમ્ ।
ઇન્દ્રાયુધોપમિતમિન્દુકલાવદાતં
લોલમ્બલોલદલકોલ્લસિતં લલાટમ્॥ ૨૮॥

દૈન્યં મમાપહરતાં દહનોદ્ભવસ્ય
કારુણ્યવેલ્લનનિયન્ત્રિતસર્વલોકમ્ ।
દિવ્યં ભ્રુવોર્યુગલમીષદરાલિરમ્યં
દૂરાસ્તદર્પકશરાસનદર્પભારમ્॥ ૨૯॥
ધૂન્વન્તુ મે દુરિતમાશુ દિશન્તુ સૌખ્યં
ધીરસ્ય ધૂર્જટિસુતસ્ય કટાક્ષમાલાઃ ।
ધૂતારવિન્દરુચયઃ કરુણામરન્દ-
ધારાતિમાત્રશિશિરાઃ કમલાનિવાસાઃ॥ ૩૦॥
નાસાપુટં નલિનનાભસહોદરસ્ય
નાસીરનેતુરનિશં કુશલાનિ કુર્યાત્ ।
નિમ્નોન્નતં નવતિલપ્રસવાભિરામં
નીચૈસ્તરીકૃતસુચમ્પકકોરકાભમ્॥ ૩૧॥
પાતાં પરસ્પરસમૌ ગુરુપદ્મરાગ-
પાષાણદર્પણસમાનરુચી કપોલૌ
પર્યન્તલમ્બિમણિકુણ્ડલમણ્ડિતાન્તૌ
પાટીરશૈલપવમાનસખારિસૂનોઃ॥ ૩૨॥
ફુલ્લારવિન્દસદૃશં ફલતુ શ્રિયં મે
ફાલાન્તલોચનભવસ્ય મુખં પ્રસન્નમ્ ।
સ્ફારસ્ફુરદ્દશનમૌક્તિકમન્દહાસં
શ્મશ્રુપ્રરોહમધરોષ્ઠપુટપ્રવાલમ્॥ ૩૩॥
બર્હીન્દ્રકેતનરતસ્ય મુખાબ્જનાલો
બુદ્ધિપ્રદોઽસ્તુ શુભદો મમ કમ્બુકણ્ઠઃ ।
બન્ધૂકવર્ણરુચિભિન્નરુચિપ્રવાલ-
બન્ધૂ ભવદ્વિશદમૌક્તિકહારહારી॥ ૩૪॥
ભદ્રાઙ્કભદ્રતનયસ્ય ભુજા ભવેયુ-
ર્ભદ્રાય મે ભુવનરક્ષણજાગરૂકાઃ ।
ભાસ્વત્સુવર્ણવલયાઙ્ગદકાઙ્ગુલીયા 
ભક્તાખિલેષ્ટફલદાનસુરદ્રુશાખાઃ॥ ૩૫॥
મન્દારમાલ્યમકરન્દમિલદ્વિરેફ-

માલામનોહરમુરો હરનન્દનસ્ય ।
માઙ્ગલ્યમાવહતુ  માધવકન્યકાયા
માણિક્યહારિકુચકુઙ્કુમપઙ્કશોણમ્ ॥ ૩૬॥
યજ્ઞેશ્વરસ્ય યજમાનતનોર્ગુહસ્ય
યોગેશ્વરસ્ય જઠરં જગતાં નિધાનમ્ ।
યુક્તેન યોજયતુ માં ત્રિવલીવિરૂઢ-
રોમાવલીલસિતવૃત્તગભીરનાભમ્॥ ૩૭॥
રત્નાનુવિદ્ધરમણીયસુવર્ણકાઞ્ચી-
રેખાપિનદ્ધકનકાન્તદુકૂલકાન્તમ્ ।
રામાવલીહૃદયસંવનનં સદા માં
રક્ષેત્પુલિન્દરમણીરમણસ્ય મધ્યમ્॥ ૩૮॥
લક્ષ્મીવિલાસભવનં કદલીકમેત-
લ્લીલાનુકારિ લલિતાન્તરમૂરુયુગ્મમ્ ।
લાવણ્યશાલિ લઘયેન્મમ દૈન્યભારં
લોકોત્તરસ્ય લલિતાકુલનન્દનસ્ય॥ ૩૯॥
વાચામગોચરમનોહરવામરૂપં
વામાર્ધજાનિજનુષઃ કિલ જાનુયુગ્મમ્ ।
વન્દે વરેણ્યમણિદર્પણમઞ્જુવૃત્તં
વન્દારુવાઞ્છિતવરપ્રદદિવ્યરત્નમ્॥ ૪૦॥
શમ્ભોઃ સુતસ્ય શતપત્રશરાસતૂણી-
શઙ્કાવહે શબરરાજસુતાભિકસ્ય ।
શશ્વત્કરાબ્જમૃદિતે શતમન્યુપુત્ર્યા
શ‍ૃઙ્ગારિતે  શમયતાં શમલં સુજઙ્ઘે ॥ ૪૧॥
ષડ્યુગ્મષડ્ભુજમુખસ્ય પદારવિન્દે
ષડ્વૈરિવર્ગશમને મમ જીવ એષઃ ।
ષડ્ભિઃ સમેત્ય કરણૈઃ સહ ષટ્પદત્વં
ષટ્પઙ્કજોપરિ ગતો રમતાં સુખેન॥ ૪૨॥
સ્કાન્દં સદા સ્ફુરતુ મે મનસિ સ્વરૂપં
સર્વાઙ્ગસુન્દરતરં  સરસં સમગ્રમ્ ।
સચ્ચિન્મયં સકલસત્ત્વહિતે નિવિષ્ટં

સાક્ષાત્સદાકૃતસદાશિવભાગધેયમ્॥ ૪૩॥
હેરમ્બસોદર હિરણ્મયકુણ્ડલાય
હેમાઙ્ગદાય  હિમશૈલસુતાસુતાય ।
હેતોઃ સમસ્તજગતાં હિતચેષ્ટિતાય
હે શૂરપદ્મકુલકાલ નમો નમસ્તે॥ ૪૪॥
ક્ષોણીધરક્ષિતિપભૂરમણાન્વવાય-
ક્ષીરાર્ણવોદરભવક્ષણદાકરેણ ।
ક્ષન્તવ્યમેવ ભવતા ગુહ સાહસં મે
ક્ષુદ્રસ્ય તાવકગુણસ્તવનાય જાતમ્॥ ૪૫॥
ઇતિ શ્રીકુમારસ્તવં સમાપ્તમ્ ।
॥ ૐ શ્રીસુબ્રહ્મણ્યાય નમઃ॥

